
Земјоделскиот факултет при Универзитетот „Гоце Делчев“ – Штип во 
изминативе години активно работеше и ќе продолжи да работи во интерес на 
студентите, за нивно усовршување и афирмирање на пазарот на трудот преку 
практични искуства, лабораториски анализи и презентирање на своите 
истражувања.  

На V Студентска конференција „Критични прашања во земјоделството и 
животната средина“ главниот збор го имате вие, студентите, како место и можност 
за презентација на вашите студентски истражувања, вашите успешни студентски 
приказни и доживувања на инспиративни моменти со цел да се родат нови идеи за 
испишување на идни успешни приказни.  

Оваа година, по повод Светскиот ден на науката, во рамките на Деновите на 
млади истражувачи имаме интересни теми и дебати на кои нашите студенти ќе 
бидат во фокусот на вниманието. Уште еднаш како факултет го потенцираме 
значењето на академското образование, со кое нашите студенти покрај тоа што 
добиваат теоретско, практично и лабораториско знаење, под менторство на 
професорите работат на реални проблеми со кои се соочува земјоделскиот сектор.  
На овој начин покрај формалното образование, се стекнуваат со вештини и 
компетенции за јавно говорење, а со тоа ја ослободуваат својата мисла за да може 
полесно да комуницираат.  

Имајќи предвид дека најголем дел од настаните ги организираме за нашите 
студенти каде често имаме присутни претставници од агробизнис секторот, уште 
во текот на студирањето ја правиме конекцијата факултет-студент-компанија 
за да може секој да ја оствари својата замислена желба и сон.  

Светот нема да продолжи да ја жнее својата жетва без верен управител. Не 
можеме да кажеме дека ја сакаме земјата, а потоа да преземеме чекори да ја 
уништиме за идните генерации да не можат да ја користат. Во таа насока, една 
порака кон сите вас драги наши млади истражувачи: „Посејте го семето на 
среќата, надежта, успехот и љубовта; сето тоа ќе ви се врати во 
изобилство. Тоа е законот на природата“ – Стив Мараболи.  

Пораката што сакаме да ја испратиме со оваа конференција е дека значењето 
на земјоделското производство е огромно, производството и потребата од храна 
секој ден се зголемува, а со тоа и потребата од идни инженери агрономи ќе биде 
повеќе од потребна на пазарот на трудот.  

Со задоволство ви посакуваме топло добредојде на Земјоделскиот факултет 
и активно учество на Конференцијата. 

Претседател на Организациски одбор,  

    проф. д-р Емилија Арсов 

Апстракт  

Да се разберат поимите храна и исхрана често пати се поистоветуваат со 
визуелното гледање на храната околу нас без да се види вистински детално што содржи 
таа и како тие елементи се обработуваат во нашето тело и организам. Идејата за 
поврзување на храната со здравје и еден начин на лекување потекнува уште од времето на 
Хипократ кој рекол: „Нека храната биде лек, а лекот храна!“. Храната е достапна во разни 
форми. Секоја храна во организмот се обработува со помош на хемиски и физички односно 
механички процеси (дигестија) до најситни честитки кои можат да се апсорбираат и да се 
искористат, а тоа се: протеини, јаглехидрати, масти, минерали, вода, потоа витамини – 
сите наречени хранливи материи. Нутриентите стануваат достапни за апсорпција во 
клетките само со дигестија. Крајната цел е добивање на енергија за сите метаболички 
процеси во клетките.  

Јаглехидратите се основата во исхраната на човекот и се најдостапниот извор на 
енергија. Протеините се градбените блокови на телото односно учествуваат во градба на 
мускули, ензими, хормони. Мастите се есенцијални нутриенти, органски соединенија и 
најконцентриран извор на енергија што го користи нашето тело. Водата е растворувач 
подмачкувач, средина за транспорт, регулација на температура. Минералите ги помагаат 
ензимските функции, одржуваат електрохемиски баланс, генерираат нервни импулси, 
овозможуваат формирање на коскени структури. Витамините ги овозможуваат хемиските 
реакции во телото. 

Начинот на исхрана за здрав живот зависи од возраста, полот, нивото на активност, 
климата, здравјето и исхранетоста. Одржувањето на тежината и физичката активност се 
во врска со рамнотежата на енергијата во организмот. Пирамидата на исхрана не 
специфицира количество на храна, бидејќи тоа зависи од активноста на поединецот и 
неговата состојба.  
  Крајниот заклучок е дека треба да се практикува избалансиран внес нa 
макронутриенти и микронутриенти: со тоа си обезбедуваме високо ниво на енергија, 
обезбедуваме физичка подготвеност, подобрени когнитивни функции и емоционална 
стабилност. Познавањето на основните хранливи материи е основа за разбирање на 
исхраната – хранливите материи во телото се неопходни за раст и превенција од болести 
и тие играат витална улога во благосостојбата.  
 

„Да се јаде е неопходно, но да се јаде интелигентно е уметност“ – Ла Рошфуко 
  

Клучни зборови: хранливи материи, дигестија, макронутриенти, баласирана исхрана 

